
ӘФГАНСТАН – ЙӨРӘК ЯРАСЫ
                                                           Ничек кенә итеп басарга соң
                                                           Җандагы бу сыкрау - әрнүләрне?

                                                           Төзәлмәслек яра булып калды

                                                           Әфганстан йөрәкләрдә мәңге.
                                                                                  Андрей Дементьев
Әфганистан.  Сугыш.  Күпме кайгы, күпме хәсрәт бу сүзләрдә. 15 меңгә якын кургаш табут, 36 мең яралы, 312 хәбәрсез югалган солдат...

 Бү сүзләрне сыйныф җитәкчебез Әлфия Хамисовна ниндидер бер шомлы тавыш белән җиткерде. Аның кулында  Вахит Имамовның “Әфган “кызалыклары”
 дигән китап. Үзе китап укый, ә үзенең күзләреннән яшьләр тәгәри.   Җыентык Әфган сугышында башларын салган Чаллы егетләре хакында. Халкыбызга күп афәтләр китергән кирәксез сугышка нәфрәт, шул яудан кайтмый калган егетләр өчен тирән әрнү белән сугарылган язмаларда якташларыбызның вакытсыз өзелеп калган тормыш юллары, чит – ят җирдә кылган батырлыклары һәм соңгы мизгелләре тасвирланган монда. 
Бу китап безне бик тетрәнде һәм тирән уйга калдырды. Безнең Лаеш районында да бар бит мондый егетләр, ә нишләп әле Лаеш районыннан, бигрәк тә, туган авылыбыздан чыккан әфганчыларны барламаска?  Нигә әле аларның язмышларын өйрәнмәскә? Әфганстан җирләреннән исән - сау әйләнеп кайткан авылдашларыбыз белән очрашмаска? Менә шушы сорауларга җавап эзләп табуны мин үз алдыбыма бурыч итеп алдым. Ә эзләнү – тикшеренү эшемнең темасын “Әфганстан – җан ярасы” дип атадым, чөнки тыныч тормышта, 60 нчы елларда, дөньяга килгән улларының һәлак булачагын берәү дә күз алдына китермәгән булгандыр. Балаларының “сугышка керәбез”, ”сугыштан чыктык” дигән сүзләрен ишетербез дип берәү дә уйламагандыр. Максатым - әфган сугышының йөрәктә кан булуын җирлегебездәге әфганчылар мисалында исбатлау. 
Тыныч тормышта, туган як кырларында иген игәсе урында, улларының гомерләрен дошман пулясы сагалап торачагы, көйдергеч кояш астында тәүлекләр буена сусыз тилмерәсе, кайнар кыялардан үрмәләп интегәсе бер генә ата-ананың башына килгән әйбер түгел иде.

Истәлекләрне туплау җиңел түгел. Чөнки егетләрнең тормыш юллары турындагы мәгълүматларны туплау аларның әти-әниләре, туганнары аша алып барыла. Ә бу - күңел яраларын кузгаткан хисләр. Аларны тыныч кына тыңлап та булмый.

Бу егетләрнең тормыш юллары да башка яшьтәшләренеке кебек. Мәктәпне яки һөнәр училищесын тәмамлагач, армиягә чакырылу, карантин срогын үтү һәм канлы Әфган җире. Һәркайсының үз холкы, үз хыяллары булган.18-20 яшьлек егетләрнең матур сыйфатларын санап бетереп буламы соң? Һәр язма гомерләре киселгән яшьләр өчен үкенү, әрнү белән тулы.

Әйе, ата-аналарның күңеленә бу гомерлек авыр  таш булып кереп калды. Менә шундый язмыш безнең район егетләрен дә читләтеп үтмәде. 
ӘФГАН КЫЗАЛАКЛАРЫ

Әфганстан.Каян гына килеп керде соң безнең телебезгә бер үк вакытта сихри дә,дәһшәтле дә булган бу сүз? Килеп керде дә,бар халыкны сискәндереп,сагаерга мәҗбүр итте, аналарның төн йокысын качырды,илгә кургаш табутлар кайтарды.

Әфганстан.Күпләрне тетрәндергән сүз бу.10 ел буена барган беркемгә дә игълан ителмәгән,беркемгә дә кирәге булмаган мәгънәсез сугыш булды бу җирдә.

     Ни өчен Әфган җиренә совет сугышчыларын кертәләр һәм ул чорда бу ил нинди булган соң? Иң элек шушы сорауга җавап эзлим.

“Әфганстан. Гомуми мәйданы 647 км булган илдә әле 1982 елда да автомобиль юллары нибары 18 мең км тәшкил итә.Илдә тимер юл бөтенләй юк.16 млн халыкның күпчелеге ярымкүчмә тормыш алып бара.Төп һөнәре -терлекчелек. Дәүләткә капиталистик мөнәсәбәтләр кереп бара.

Менә шушы илдә 1978 елның сентябрендә милли-демократик революция була, 1979 елда гражданнар сугышы канат җәя. Л.Брежнев Әфганстанга совет гаскәрләре кертелү турындагы хәбәрне үзәк телевидение буенча 27 декабрьдә игълан итте. Икенче көнне үк Әфганстан темасы матбугат һәм халыктан корычтай ныклы кара пәрдә артына яшерелде”.1

”Сугышчан хәрәкәтләргә катнашып китүдән  тыелырга!”-дигән әмер үзен акламый.1980 елда Әфганстанда 1500гә,81дә-1300гә,82 дә 2000гә якын совет сугышчысы һәлак була, яралыларның саны уннарча меңгә җитә.Әфганстан җирендә канлы яу дәвам итә.Чит-ят илдән агылган кургаш табутлар  дәрьясы елдан-ел көчәя.Фәкать 1988 елның маенда гына совет гаскәрләре чыгарыла башлады.Ниһаять,1989 елның 15 февралендә соңгы совет солдаты Әфган чиген атлап чыкты.
Ләкин әле бу аяусыз сугыш безнең өчен тәмамланмады.Чөнки аналарның күз яшьләре бүгенгәчә кипми, ә йөрәкләрендәге яра  гомер буе төзәлә алмаячак. 
Әфганчылар турында тулырак мәглүмат алу өчен,  Лаеш муниципаль районы музее җитәкчесе  Ф. Мостафинага шалтырату белән башладык. Ул безгә түбәндәгеләрне әйтте:

- Лаеш районында бүгенге көндә 89 Әфган сугышы ветераны яши.  17 се Лаешта. Ә бишесе – янтыклылар: Шакиров Камил Миннегалим улы, Гарафеев Рәис Вагыйз улы, Габдуллин Илдар Хәбибулла улы, Хафизов Фидаил Барый улы,  Хәмидуллин Рифкать Мәхмүт улы. 
Кечкенә генә Янтык авылында күпме батыр егетләр яши?!. Бу батыр абыйлар турында эшне кайдан башларга? Ярдәмгә Илнурның әтисе килде. Ул безгә бу абыйлар белән бер мәктәптә укуын, дуслар булып йөрүен, җитмәсә, Камил, Фидаил һәм Рифкать  абыйлар бер класста укыганлыгын, ә инде Илдар абый белән Рәис абый шулай ук классташлар икәнлеген дә әйтте. 
 Халкыбызга күп афәтләр китергән кирәксез сугыштан аларга исән - сау кайтырга насыйп була. Хәзерге вакытта Камил абый белән Илдар абый - авылда, Рәис абый – Лаешта, ә Фидаил һәм Рифкать абыйлар Казанда яшиләр. Тагын шунысын да әйтергә кирәк: Камил абый, Илдар абый, Рәис абый бер үк көнне хәрби хезмәткә китә. Авыл халкы бер көндә өч улын Әфганстанга озата.
ВАТАННЫ САКЛАУ – ҺӘР ИР - ЕГЕТНЕҢ ИЗГЕ БУРЫЧЫ
Әфганчыларны барлау эшен без  туган авылыбыздан башладык. Иң беренче эш итеп, Камил абыйларга юл алдык. Җыйнак кына таш өй. Капка  янындагы чисталык, пөхтәлек һәркемне үзенә чакырып тора. Без  дә шушы өйгә юнәлдек. Ә анда безне Камил абый һәм аның тормыш иптәше Нурзидә апа каршы алды. 
Шакиров Камил Миннегалим улы 1963 нче елның 2 нче маенда Лаеш районы Татар Янтыгы авылында дөньяга килгән. Аның әтисе Миннегалим, ә әнисе Суфия исемле. Камил абый - гаиләдә беренче бала. Ул гади колхозчы гаиләсендә хезмәт белән тәрбияләнеп үсә. Татар Янтыгы урта мәктәбендә сигезъеллык мәктәпне тәмамлый. Бала чагыннан ук әтисе белән колхозга эшкә йөри, әтисе кебек техниканы ярата. Шуңа күрә мәктәпне тәмамлагач, Лаеш район үзәгендә урнашкан СПТУда шофёр һөнәрен үзләштерә. Кулына шофёрлык таныклыгын алгач, яңадан туган авылына кайтып, “Ялкын” колхозында шофёр булып эшли. 
19 яшь. Бу вакытта барлык егетләр шикелле, Камил абый да туган иленә, Ватанына тугры хезмәт итү турында хыяллана. “Совет Армиясендә булу - һәр егетнең изге бурычы”, - ди Камил абый һәм һәр көнне военкоматтан чакыру кәгазе көтә. Ул көн килеп җитә. 1982 нче елның 30 нчы мартында Камил абый хәрби хезмәткә чакырыла. Беренче апрельдә ул өстенә беренче тапкыр солдат киеме кия, кулына корал тота. Дүрт көн буе сугышу алымнарына өйрәтәләр. Бу вакытта 19 яшьлек егет Әфганстан җиренә барырмын дип башына да китерми. Ә инде 5 нче апрель көнне төнге сәгать унбердә поезд белән Таджикистанның башкаласына юл тоталар. Юлда шомлы сөйләшүләр... Дүшәмбе шәһәреннән әкренләп аларның юллары Әфганстан чикләренә якынлаша. Аннан тагын юл. Курган Түбә шәһәре. Менә бу шәһәрдән Камил абый өчен чын солдат тормышы башлана. 
1982 нче елның 9 маенда, Бөек Җиңүнең 37 еллыгы көнне, ул хәрби ант кабул итә. Хәрби антта мондый юллар да була: “ Әгәр кирәк булса, мин чит илләрдә яшәүче тыныч халыкның тормышын, тынычлыгын саклауда интернациональ бурычымны үтәргә сүз бирәм”. Бу сүзләрне Камил абый бүген  дә бик яхшы хәтерли, шуңа күрә антына тугры кала.
23 нче апрельдә аларның 51097 “С” частен Курган Түбәдән Әфганстанның Пулихумри шәһәренә күчерәләр. Менә шунда инде яшь солдатлар үзләренең интернациональ бурычларын үти башлыйлар. Монда күргәннәрен Камил абый тыныч кына сөйли алмады: әле бүлмә буйлап йөреп килде, әле дәшми генә утырды. Бер кат тынычлангач, күргәннәрен сөйли башлады.
- Без анда тыныч тормышта яшәүче халыкны тауларда яшеренеп ятучы басмачылардан сакладык. Гади халыкка Термиз шәһәреннән азык – төлек, кием – салым запаслары җибәрелә. Дошманнар аларны үз кулларына төшерергә телиләр иде. Ә без шул товарны халыкка җиткерү өчен, үз гомеребезне дә кызганмыйча, аларны дошман һөҗүменнән сакладык. Кишлакларда оялаган дошманнарны тар – мар итү өчен, хәрби рейдларга чыга идек. Монда дошман белән күзгә - күз очрашкан вакытлар күп булды. Бу вакытта я ул - сине, я син аны үтерәсең. Икенең берсе. Шуңа күрә бу һөҗүм һәм рейдлар вакытында күп дусларыбыз дошман пулясыннан, кинжалыннан һәлак булдылар, күбесе гарипләнеп калдылар, - дип тәмамлады сүзен Камил абый. 
- Ә Сез үзегез сугышта яраландыгызмы? 
- Әйе, минем дә тәнемдә Әфган хатирәсе бар. Мин дә яраландым. Хәтта берничә көн үлем белән тарткалашып ятарга да туры килде. Үлем белән тарткалашып ятканда, яныма әнием керде. Ул миңа яңа сауган сыер сөте белән тулы өч литрлы банка бирде. Төш булгандырмы бу, анысын белмим. Ләкин  шуннан соң, мин аңыма килдем һәм яшим икән әле дип уйлап куйдым. Ни гаҗәп: шул көннән мин терелә башладым. Туган илемннән бик еракта булсам да, әнием мине үлемнән алып калды, - дип сүзен йомгаклады ул.
Камил абыйга бу сугышта бик күп авырлыклар күрергә туры килә. Туган илен сакларга киткән  егет тирән күңел җәрәхәте һәм рухи гариплек белән 1984 нче елның 20 августында туган авылына әйләнеп кайта.

Аның юлында гел яхшы кешеләр генә очрый. Тыныч тормышта игелекле кешеләр ярдәме белән үл яңадан үз хәленә кайта. Гаилә кора, тормыш иптәше Нурзидә апа белән бер ул һәм бер кыз тәрбияләп үстерәләр.    Камил абый озак еллар туган авылында шофер булып эшли. Ул төгәл, эшне җиренә җиткереп башкара. Авылдашлары аны игелекле, мәрхәмәтле булуы өчен хөрмәт итәләр. 
АЧ КУНГАН ЧАКЛАР КҮП БУЛДЫ...

Камил абыйларның күршесендә генә Габдуллин Илдар абый яши. Ул да армиягә 1982 нче елның  30 мартында  китә.  Кызык бит ә. Икесе бер көнне армиягә китә, икесе дә Әфганстанда хезмәт итә, туган якта күршеләр булып яши.
Габдуллин Илдар абый 1964 нче елның 28 февралендә Лаеш районы Татар Янтыгы авылында Хәбибулла белән Миннебанат апа гаиләсендә дүртенче бала булып дөньяга килә. Бала чагы туган авылында үсә. Ишле гаилә булгач, тормыш итүе дә авыр була. Әти - әнисе гади эшчеләр. Авылыбыздагы сигезьеллык мәктәпне тәмамлагач, Пәрәү урта мәктәбенең 9нчы сыйныфына укырга бара. Кулына урта белем турында аттестат алгач, Илдар абый да иптәшләре кебек Лаештагы һөнәр училищесына укырга бара. Кечкенәдән хыялланган шофер һөнәрен үзләштерә ул монда. 
1982 нче елның 28 нче мартында Илдар абыйга Совет армиясе сафларына чакыру кәгазе килә. Ике көн эчендә дуслары, туганнары белән саубуллашып, 30 нчы март көнне туган авылыннан чыгып китә. Бу вакытта Илдар абый Әфганстанда сугыш башланганын белә, ләкин анда эләгермен дип уйламый. Аларның частен икенче көнне Таджикстанга алып чыгып китәләр. Анда өч ай хәрби өйрәнүләр узганнан  соң, Әфганстанга кертәләр. 

- Билгеләнгән урынга килеп җиткәч, үзебезнең солдатларны очраттык. Кыяфәтләрен күреп хәйранга калдык. Яралылар. Бинтка чорналганнар... Күңел күтәренкелегенең эзе дә калмады, - дип авыр сулап куйды Илдар абый.

 Монда алар Кабул шәһәренә илтә торган юлны дошманнардан саклый. Бу юл биек тау араларыннан үтә. Ә тауда - зур – зур ташлар артында дошманнар. Аларның кайда икәнен дә белмисең. Бер генә ялгыш адым да ясарга ярамый. 

Юлдан Әфганстан халкына Советлар Союзыннан азык – төлек, кием – салым, төрле медикаментлар һәм яшәү өчен башка бик кирәк әйберләр төялгән КамАЗ машиналары үтә. Бу машиналарны юкка чыгару өчен дошманнар әледән әле һөҗүм итеп торалар. Шулай ук алар частена күперне саклау бурычы да куела. Күпер өзелсә, кирәкле машиналар урыннарына барып җитә алмыйлар. Алай була калса,  андагы халык ач – ялангач кала дигән сүз.  Шуңа күрә аларга һәрчак уяу булырга кирәк.

- Әфганстанда нинди шартларда яшәдегез? – дип сорадым мин.
- 60 градуслы эсселек. Суны, ипине ерактан китерәләр. Киергә киемнәр дә юк. Ач кунган чаклар да күп булды. Палаткаларда яшәдек. Керосин лампалар астында туган якка хатлар яза идек. Әйләнә - тирәдә балчык өйләр. Тиф белән авырып госпитальдә ятып чыктым. Күп дусларым Әфган җирендә ятып калды. Үзем дә исән – сау әйләнеп кайта алырмын дип уйламаган идем. Кыскасы, авырлыкларны күп күрергә туры килде, - дип тәмамлады сүзен Илдар абый.
1984 нче елның 23 нче августында яңадан туган авылына кайтып төшә Илдар абый.  Шуннан соң туган авылында төпләнеп кала. Фәния апа белән гаилә корып җибәрә. Бүгенге көндә алар бер кыз һәм бер малай тәрбиялиләр..
Авылда алар үрнәк гаилә. Илдар абый да, Фәния апа да игелекле кешеләр. Балаларына да һәрвакыт үрнәк булып торалар.
ЮЛЛАР, ПЕРЕВАЛЛАР...

1982 нче елның 30 мартында авылыбызның тагын бер егете хәрби хезмәткә китә. Ул - Гарафеев Рәис Вагыйз улы.

Рәис абый 1964 нче елның 29 нчы февралендә гаиләдә икенче бала булып дөньяга килә. Бала чагы  туган авылының урамнарында уйнап уза. 1971 нче елда Татар Янтыгы урта мәктәбенең беренче сыйныфына укырга керә. Мәктәптә укыганда ул иптәшләреннән әллә ни аерылып тормый. Авылдагы сигезьеллык мәктәпне тәмамлагач, Пәрәү урта мәктәбенә укырга бара. Анда урта белем алганнан соң, Лаеш районындагы һөнәр училищесында шоферлыкка укый.  Кулына шоферлык таныклыгы алгач, колхозга кайта, әтисенә булыша. Әтисе Вагыйз абый бу вакытта шофер булып эшли.
Рәис абый да Камил абый, Илдар абый белән бер көнне туган авылыннан хәрби хезмәткә чыгып китә. Казанга килгәч, авылдашлар бер – берсеннән аерылалар. Военкоматта бер атна торганнан соң, Рәис абыйларның частен Ашхабад шәһәренә җибәрәләр. Бер атна дигәндә, поезд белән алар билгеләнгән урынга барып җитәләр. Мондагы егетләрне тагын төрле җирләргә бүләләр һәм төрлесен төрле якка җибәрәләр. Рәис абый Кушка дигән шәһәргә эләгә. Бу шәһәрдә аларны ике ай буе укыталар: кулга корал тотарга, үзеңне дошманнан сакларга, гомумән, хәрби өйрәнүләр  үтә. Менә шуннан соң 26 июнь көнне Ашхабадтан самолет белән Әфганстанга очалар. “Менә шул көннән Әфганстанда хәрби хезмәт башланды инде. Юллар. Переваллар”, - ди Рәис абый.

- Палаткаларда яшәдек. Утлар юк. Ашарга да юк, булса да начар. Безгә генә начар түгел, анда яшәүче халык та бик начар яши. Без бит аларны якларга, сакларга килдек. Хәерчелек хөкем сөрә. Наданлык. Хатын – кызлар пәрәнҗә ябынып йөриләр. Мондый тормыш турында тарих дәреслекләреннән генә укып белә идем. Безнең егетләр бакчага виноградтан авыз итәргә баралар – минага эләгеп шартлыйлар. Теләсә кайдан су да эчәргә ярамый – дошманнар агулаганнар, - дип дәвам итте ул. 

Шофер таныклыгы булгач, Рәис абыйны КамАЗ машинасына утырталар. Ул үзенең машинасы белән ашамлыклар, киемнәр, кирәк - яраклар ташыган. Юллар таулар арасында. Ә таулардан теләсә кайдан, теләсә кайчан сине сагалып торырга мөмкиннәр. Рәис абыйга да беренче тапкыр бу юллардан үтү бик авыр булган. “Соңыннан ияләштек инде, аннан соң хәтәр урыннарны да өйрәнеп бетердек. Сугышка күнегеп булмый. Безнең арадан һәлак булучылар да булды. Аларның иптәшләре ничек елаганын үз күзләрем белән күрдем. Без ничектер олыгаеп киттек. Бер йотымлык суны, бер кабымлык сохари кисәген дә урталай бүлешәбез, - ди ул. 
- Ә сезнең хезмәт иткәндә якын дустыгыз бар идеме? – дип сорадым мин аннан.

- Әйе. Азнакай егете Фәис Гараев. Казанда чагында танышкан идек. Әйләнеп кайтканчы бергә булдык. Андый җирләрдә якташың да бертуганың кебек була икән ул. Хәзерге вакытта да аралашып яшибез. Әле җәй көнне генә аларда булып кайттым. Аннан соң безне гел бутыйлар иде. Икебез дә кара чәчле, икебез дә ябык, озынча буйлы, хәтта фамилияләр дә, исемнәр дә охшаш.

Менә шулай итеп ике ел ярым узып та китә. 1984 нче елның 21 нче августында яңадан туган авылына әйләнеп кайта. Дөрес, бераз таушалып һәм бераз   олыгаеп.

Хәрби хезмәтен үтәп кайтканнан соң, Рәис абый Лаешка сельхозхимиягә эшкә китә. Анда да шофер булып эшли.  Шунда төпләнеп кала. Гаилә кора. Тормыш иптәше Рәмзия апа белән матур гына гомер кичерәләр. Бүгенге көндә ул Лаеш районы үзәгендә урнашкан Татарстан Банкында шофер булып эшли. Кайда гына булмасын Рәис абыйны яраталар, хөрмәт итәләр. Ул үзе дә бик мәрхәмәтле, шәфкатьле, игелекле кеше. Әти - әнисе янына да еш кайта иде. Кызганычка каршы, 2011 нче елның 9 нчы маенда Рәис абый безнең арадан китеп барды..
ЯШИСЕ КИЛӘ БИТ
Фидаил абый белән күзгә - күз очрашып, сөйләшергә насыйп булмады. Шулай да телефон аша аралаша алдык. Фидаил абыйның җөмләләре кыска, әллә ни ачылып та китәсе килмәде, ахрысы. Без моны бик яхшы аңлыйбыз. Мөгаен, Әфганстан сугышында күргәннәрне яңарту аңарга бик авырдыр.

- Армиягә 1982 нче елның язында киттем. Башта безне хәрби хезмәткә өйрәттеләр. Төз атарга кирәк иде. Кулына бер тапкыр да корал тотып карамаган малай, ничек инде кешеләргә туры төбәп атсын. Ләкин өйрәнергә кирәк. Аннан соң Әфганстанга җибәрделәр. Монда хәлләр без уйлаганнан күпкә начаррак булып чыкты. Бик уяу булырга кирәк. Әле аннан, әле моннан дошман пулясы оча. Дошман белән күзгә - күз очрашырга да туры килде. Монда инде бернәрсә дә уйлап тормыйсың, автоматыңнан атасың. Син атмасаң, ул ата. Яшисе килә бит”, - дип тәмамлады сүзен Фидаил абый. 
Рифкать абый белән очраша да, сөйләшә дә алмадык. Тик Фидаил абыйдан гына аның хакында: “Авыр яралар, авыр хисләр белән кайтты ул. Бүген дә  Әфганстаннан кайткан әлеге яралар үзләрен сиздереп торалар. Гомумән, Рифкать хәтирәләрне яңартырга яратмый”, - дип йомгаклады сүзен ул. Авыл кешеләре  Фидаил абый һәм  Рифкать абый турында бары тик яхшы яктан гына сөйлиләр иде. Кызганычка каршы, 2009 елның яз аенда Рифкать абый, Әфган яраларыннан терелә алмыйча, безнең арадан китеп барды
ЙОМГАКЛАУ

Зур сугышлар бетә, ә тарих мәңгелек.Әфган сугышы да тарихыбызга кереп калды.Еллар үткән саен,йөрәкләребезне телгәләп,искә төшереп торачак авазлар калды:җан,тән яралары алып кайткан исәннәр,мәңгелек ятып калган солдатларның җырлары калды:

Яз кайтмасак,көзен кайтырбыз,дип,

Әнкәйгә кул биреп тормадык.

Үзебез дә белми,туган җирдә 

Соңгы җырыбызны җырладык.

Еллар үтү белән күп вакыйгалар хәтердән җуела, әмма без тарихтагы кайгылы көннәрне онытырга тиеш түгелбез.Гомеренең иң матур вакытында һәлак булган егетләребезнең исемен, алар турындагы мәгълүматны җентекләп укысак, истәлекләрен барласак, туган илгә беркайчан да әйләнеп кайтмаячак якташларыбызга карата әрнү һәм сагыш хисе түгел, бәлки аларның “намус”,”хәрби бурыч” төшенчәләрен үзләренең тормышыннан да өстенрәк куйганнары өчен горурлану хисе кичерербез.

Солдат сугышны сайламый.Ул сугышны игълан да итми.Ул бары тик биргән антына һәм хәрби бурычына тугрылыклы булып, халык һәм ватан исеменнән бирелгән боерыкны гына үти.

Аның каһарманлыгы, батырлыгы, Ватанга ихтирамы һәм мәхәббәте нәкъ менә шунда күренә.
Авылыбыздан киткән әлеге 5 егет  үз бурычларын сугыш барган җирдә үтиләр. Әйе, алар утка малай килеш килеп кергәннәр, ирләр булып чыкканнар. Авылыбызда шундый батыр егетләр булуы белән без бик горурланабыз. 

Әйе, Әфган сугышын онытырга хакыбыз юк безнең. Шулай да сугышларны булдырмый калып була. Җир йөзендә акыл хакимлек иткәндә, һичшиксез, кеше каны коелмас, газиз аналарның күз яше түгелмәс. Күгебез аяз, көннәребез якты булыр.

� Вахит Имамов. Әфган кызалаклары.- Татарстан китап нәшрияты,1991











